
Annotatsiya: Mazkur maqolada respublikamizda faoliyat olib borayotgan madaniyat 

markazlarida badiiy havaskorlik to`garaklarini tashkil etish hamda ularning auditoriyasini 

kegaytirishning zamonaviy omillari haqida so`z boradi. 

Kalit so`zlar: havaskorlik, to`garak, jamoa, madaniyat markazi, auditoriya, so`rovnoma, tanlov. 

Bugun zamon oʻzgarmoqda. Odamlar oʻzgarmoqda. Har bir jarayonga fuqarolar oʻzlarining 

reaksiyalarini bildirishlari har bir sohani yangicha qiyofaga kiritishga, zamon bilan hamnafas 

boʻlishga undamoqda. Bu jarayonni toʻliq nazorat qilish har bir rahbar oldida turgan asosiy 

masala sanaladi. Odamlar bu soha u davlatda bunday, ana bu soha esa bu davlat bunday deya 

baho berishga moslashishdi. Davlatimiz rahbari Sh.M.Mirziyoyevning “Har bir islohot inson 

qadri uchun” degan purma’no fikrlari zamirida tub ma’no yotadi. Aynan shu dav’at ham 

fuqarolarimiz ongiga ijobiy ta’sir eta boshladi. 

Xususan madaniyat sohasida ham salmoqli natijalarga erishilmoqda. Birgina Madaniyat 

vazirligi tasarrufidagi madaniyat markazlarining qurilishi borasi oʻtgan 5 yil mobaynida 55%ga 

oʻsish kuzatildi. Ularda tashkil etilgan toʻgaraklar yoshlarni qamrab olish jarayonlari tobora 

ortmoqda. Shunday boʻlsada, sohada mamlakatimiz boʻylab sogʻlom raqobat bormoqda. Oʻrtaga 

savol tashlaydigan boʻlsak, nima uchun madaniyat markazlarida tashkil etilgan toʻgaraklarga 

yoshlarni jalb etish ancha murakkab jarayonligicha qolmoqda? Yuqorida aytib oʻtganimizdek, 

davlat byudjet mablagʻlarida qurilish, ta’mirlash ishlari, soha xodimlarining oylik maoshlarini 

oshirish boʻyicha qonunosti hujjatlar sohaga tatbiq etilayotgan boʻlsada, toʻgaraklarga aholi 

ayniqsa yoshlarni jalb qilish ancha sust, hamda jalb etish boʻyicha tatbiq etilayotgan metodlar 

eskicha.  

Toʻgaraklar ular qamrab olgan auditoriyani ma’lum bir yoʻnalishda tayyorlaydi. Kimdir unda 

havaskor sifatida kimdir, kelajakda oʻsha yoʻnalish boʻyicha yuqori darajaga erishsa, yana 

kimdir uchundir boʻsh vaqtni mazmunli tashkil etish uchun tuzilgan ijodiy jamoa sanaladi. Savol 

tugʻiladi. Nima uchun yoshi katta insonlar qaysidir bir musiqa asbobida ayniqsa rubobda hech 

boʻlmasa bir kuyni chalishni biladi? Bunga asosiy sabab ularning bolalik davrlarida ayni 

toʻgaraklar bugungi kundagi metod bilan ishlagan. Bunga misol tariqasida hattoki viloyat 

hokimlari (Navoiy viloyatining sobiq hokimi Qobil Tursunov), tuman hokimlari (Olot tuman 

hokimi Nargiza Ne’matovalar) va boshqa soha vakillarini olish mumkin. Bunday misollarni 

ijtimoiy tarmoqlar koʻp bora guvohi boʻlganmiz. Bugun esa ushbu metod hozir yoshlar uchun 

eskirgan uslub, ya’ni ularni bu metod bilan jalb etishning iloji yoʻq. Aytishimiz mumkin, bugun 

zamon oʻzgargan, kompyuter texnologiyalari, android telefon qurilmlari, IT texnologiyalari 

ularni joyini egalladi. Bir jarayonni yaxshi bilishimiz kerakki, har bir sohaning eng yaxshisi 

uchungina u sohada non butun boʻladi. Biz shunchaki havaskor sifatida va boʻsh vaqtni 

mazmunli tashkil etish borasida fikr yuritmoqdamiz. 

Badiiy havaskorlik toʻgaraklarini tashkil etishning yangicha metodi haqida fikr yuritadigan 

boʻlsak, bugungi kunda madaniyat markazlari Vazirlar Mahkamasining 2019 yildagi 264-sonli 

qarorida belgilangan toʻgaraklarni tashkil etishga ruxsat berilgan. 

Yozma eksperiment sifatida biz toʻgarak tashkil etish hamda uning auditoriyasini kengaytirish 

choralarini misollar yordamida oʻrganamiz. 

Gʻijduvon tuman “Gʻishti” madaniyat markazi misolida. Madaniyat markazida doira toʻgaragini 

tashkil etish hamda uning auditoriyasini kengaytirish masalalari 

Doira toʻgaragi shunday toʻgarak turlariga kiradiki, uni oʻrtacha oʻrgangan oʻquvchi kelajakda 

oʻzini-oʻzi moliyalashtirishi mumkin. 

-Toʻgarakni tashkil etishdan oldin madaniyat markazi hududi xizmat koʻrsatadigan ijtimoiy soha 

obyektlari, hovli-joylarda ijtimoiy soʻrovnoma oʻtkazish maqsadga muvofiq. Mazkur ijtimoiy 

soʻrovnomani sotsiologlar, ishchi guruhlari yoki tuman madaniyat boʻlimi rahbari tomonidan 

shakllantirilgan boʻlim xodimlaridan iborat guruh tomonidan amalga oshirilsa ham boʻladi. Ishchi 

guruhi yuqorida qayd etilgan obyektlar soʻrovnoma oʻtkazib, soʻrovnoma yakunida qiziqish bildirgan 

aholi oʻrtasida mazkur toʻgarakni tashkil etish chorasi koʻriladi. Demak birinchi bosqich bu ishchi 

guruhi asosida ijtimoiy soʻrovnoma oʻtkazish. 

-tashkil etilishi lozim boʻlgan toʻgarakga munosib toʻgarak rahbarini ish bilan ta’minlash. Bunda 

toʻgarak rahbarini markaz direktori alohida sinov bilan ishga qabul qilishini ta’minlashi lozim; Demak, 

toʻgarak rahbari markaz direktori tavsiyasiga asosan tuman madaniyat boʻlimi rahbari tomonidan 

ishga qabul qilinadi. 

-shakllantirilgan guruhdan mazkur toʻgarakda oʻzining iqtidorini hamda qiziqishini namoyon eta 

olgan ishtirokchilar saralab olinib, ular ta’lim olayotgan umumta’lim maktabida turli konkurs yoki 

koʻrik-tanlovlarni tashkil etish. Mazkur koʻrik tanlovlarda mahalla faollari, oʻquvchilar (ayniqsa 

ishtirokchi ta’lim olayotgan guruh), mahalla profilaktika inspektorlarining tomoshabin sifatida 

ishtirokini ta’minlash maqsadga muvofiq; Demak, tanlovlar tashkil etish jarayonini toʻgarak rahbari 

muntazam ravishda amalga oshirishi lozim. 

-tashkil etilgan koʻrik-tanlovlar yoki konkurslarda albatta madaniyat markazi toʻgarak ishtirokchisi 

amaliy jihatdan ustun keladi. (Istisno tariqasida ishtirokchiga motivatsiya boʻlishi uchun sovrinli 

oʻrinlardan birini berish zarur;) Savol tugʻilishi mumkin nima uchun mahalla faollari va profilaktika 

inspektorlarini mazkur tanlovlarda tomoshabin sifatida qatnashtirish lozim? Sabab yosh iqtidorli 

oʻquvchi uchun maktab rahbari bilan birgalikda mahalla faollari va profilaktika inspektorlari oldida 

taqdirlanishi oʻziga boʻlga ishonchni oshirishi hamda kelajakda mazkur yoʻnalishda muntazam 

ravishda ishtirok etib borishiga turtki boʻladi hamda toʻgarak auditoriyasini kengayishiga sabab 

boʻladi. Shuningdek, profilaktika inspektorlari va mahalla faollarining ham yillik ish rejalaridan biri 

sifatida kiritilgan. Ushbu tanlovda ishtirok etish ular uchun ham manfaatlidir. Oʻquvchini birinchi 

koʻrik tanlovda sovrinli oʻrinni egallashi uning oʻzi uchun ham ota-onasi uchun ham ijobiy ta’sir qiladi. 

Bunday tanlovlar muntazam ravishda yashash manzilida keyinchalik hududiy tanlovlarda ishtirok 

ettirish mumkin; Demak, toʻgarak “umrini uzaytirish” maqsadida mahalla faollari va profilaktika 

inspektorlarini jalb qilish zarur. 

-toʻgarak ishtirokchisi tanlovlarda ishtiroki davomida erishgan yutuqlariga qarab, unga yaqin boʻlgan 

bolalar ham mazkur toʻgaraklarda ishtirok etish omillarini oshiradi; Toʻgarak auditoriyasini maqsadli 

kengaytirish uchun iqtidorli ishtirokchilari bilan individual ravishda ishlash kerak. 

-Oʻquvchi erishgan bilim va koʻnikmalari asosida toʻgarakni yaxshi natijalar bilan tamomlagandan 

soʻng, albatta u istiqomat qiladigan hudud yoki borinki uzoqroq hududlarda ijod qilayotgan 

san’atkorlar oʻquvchiga haq evaziga turli marosimlar, toʻy-tantalarga jalb qilish holatlari amaliyotda 

isbotlangan. Bu esa oʻquvchiga xalq tilida “yoshligidan oʻz aravasini oʻzi tortdi” degan naqlga yaqqol 

dalil desak mubolagʻa boʻlmaydi. 

Yuqorida qayd etilgan kriteriyalar asosida havaskorlik toʻgaraklarini zamonaviy metodlari 

qoʻllanilishi mumkin. Oʻz navbatida mazkur toʻgaraklar oʻquvchilarni boʻsh vaqtini samarali 

tashkil etishni oʻziga namoyon qilibgina qolmay, oʻquvchini madaniyat va san’atga boʻlgan 

qiziqishi oshirishga xizmat qiladi. Davlatimiz rahbari Sh.M.Mirziyoyevning 2019 yilda ilgari 

surgan beshta muhim tashabbusning birinchisida ana shunday maqsad yotadi desak mubolagʻa 

boʻlmaydi. 

